
LGTBI+ kolektiboaren errepresioa frankismo garaian, Nafarroan.  

Txostenaren aurkezpena 

 

 

 

Frankismo garaian homosexualitatea eta transexualitatea (edo “LGTBI+ kolektiboa” –

aurrerago azalduko dut dibertsitate terminologikoa–) aztertzeko ikerketa bat egitean, hainbat 

arazo gainditu behar dira, bereziki informazio iturrietara jotzeko orduan. Lehenik eta behin, 

nabarmenenak ahozko iturriak dira, errepresaliatuekin egindako elkarrizketen bidez jasoak 

(10 elkarrizketa egin nituen), eta, bigarrenik, iturri judizialak, erregimen frankistak 

homosexualak kondenatu baitzituen (ikusiko dugun bezala, kasu batzuetan soilik 

kondenatzen zituen homosexualak).  

Elkarrizketatutako errepresaliatuak ez ziren beti kondenatuta egon baina jazarriak 

izan ziren diktaduran zehar. Pertsona horiek aurkitzea konplikatua izan da. Izan ere, asko hilda 

daude, batez ere 1940. urtea baino lehen jaiotakoak (gaur egun 80 urte baino gehiago 

lituzkete). Gainera, horietako askok hiesaren pandemia jasan zuten 80ko eta 90eko 

hamarkadetan. Horrez gain, pertsona horiekin harremanetan jartzea ere zaila izan da, 

pertsona nagusi guztiek ez baitute Internet erabiltzen eta guztiak ez baitaude LGTBI+ 

elkarteetan. Horrenbestez, harreman bat lortzean, hari horri tira egin behar zaio beste 

pertsona batzuekin harremanetan jartzeko, eta hala hurrenez hurren.  

Bestalde, iturri judizial garrantzitsuenak Alfer eta Gaizkileen epaitegi berezietako 

funtsak (1954-1970) eta Arriskugarritasun eta Errehabilitazio Sozialaren epaitegi berezietako 

funtsak (1970-1978) dira. Funts horiek dirudite aberatsenak, horietan jasotzen baitira 

frankismo garaian homosexualitatea xeheen aztertzeko aukera ematen diguten agiri 

gehienak. Hala ere, epaitegi horiek ez zituzten homosexualak soilik kondenatzen, baizik eta 

gizartean baztertuta zeuden guztiak: zorro lapurrak, eskaleak, litxarreroak, alferrak, ebasleak, 

iruzurgileak, jabetzaren kontrako ohiko gaizkileak, lanbiderik gabeko arloteak, emakume 

adulteriogileak, ezkutuko prostitutak, txartelik eta dokumentaziorik gabeko bidaiariak, 

lapurrak, erloju bat, garia edo ardiak lapurtzeagatik, merkatu bateko salgaiak lapurtzeagatik 

edo edanera emana egon eta alferra izateagatik, maula egileak, “ful polizia”, emakumeen 

kontrako tratu txarrengatik, sinadurak faltsutzeagatik, alproja izateagatik eta bizimodu 

nahasia izateagatik...  

Bestalde, iturri judizialak gai korapilatsua dira Estatu osoko historialarientzat, legeak 

ez baitu aukerarik ematen 50 urtetik beherako agiriak kontsultatzeko. Hala ere, ikerketa bat 

tartean denean, baimen berezia eska daiteke 1971 ondoko dokumentazioa eskuratzeko.  

Iturri horiek eskuratzeko aukera ez da soilik legearen araberakoa; legearen 

interpretazioak ere zeresana du. Izan ere, Estatu osoko artxiboetako zuzendari guztiek ez dute 

legea era berean interpretatzen. Horixe da, beraz, ikertzaileek gainditu behar duten oztopo 

handiena diktadura frankistako artxibo judizialen gainean lan egin nahi dutenean. 

Artxiboetako zuzendari batzuek dokumentazio guztia eskuratzeko aukera ematen dute, beste 

batzuek sarbide mugatua ahalbidetzen dute, eta beste batzuek, funtsak berberak izan arren 

eta lege berean oinarrituta egon arren, ez dute horiek eskuratzeko aukerarik ematen.  

Nafarroako kasuan, homosexualitateari buruzko funts judizialak Zaragozan daude. 

Izan ere, Zaragozako Alfer eta Gaizkileen Epaitegi Bereziaren eta, ondoren, Arriskugarritasun 

eta Errehabilitazio Sozialaren Epaitegi Bereziaren jurisdikzioan sartzen zen Nafarroa. Hala ere, 

funtsak ez daude Probintzia Artxibo Historikoan, baizik eta Espetxe Zaintzako Epaitegiko 

sotoan.  

Hori dela eta, Epaitegi horretako epaile titularrarekin jarri nintzen harremanetan, 

baina trabak baino ez nituen aurkitu. Memoria Demokratikoaren zuzendari nagusiari idatzi 

genion, kontsulta egiteko babes instituzionala eskatzeko. Hala ere, ez zidaten eskaria onartu, 

datuen babesa dela eta. Izan ere, funts horiek ez zeuden Artxiboaren edo Memoria 

Demokratikoaren menpe, ez eta Berdintasunaren menpe ere, baizik eta Justiziaren menpe. 

Horrenbestez, Justizia Ministerioarekin harremanetan jarri naiz, Nafarroako senataria den 

Koldo Martínez Urionabarrenetxearen laguntzari esker. Gaur gaurkoz, Ministerioaren 

erantzunaren zain nago. Ikusiko dugu ea hurrengo hilabeteetan funts horiek kontsultatzen 

ahal ditudan txosten hau osatu ahal izateko.  

Oraingoz funts horiek kontsultatu ezin izan ditudanez, beste aukera bat bilatu behar 

izan dut. Atxilotutako edo/eta kondenatutako nafarren kasuak bilatzeari ekin diot Espainiar 

Estatuko gainerako funts eskuragarrietan; bereziki, Bartzelonan, Madrilen eta Euskal 

Autonomia Erkidegoan, diktadura frankistan horiek izan baitziren lanarekin eta sexuarekin 

lotutako emigrazioaren edo “sexilioaren” hiru gune nagusiak.  

Esan beharra dago LGTBI+ kolektiboaren errepresio frankista ezagutzeko tresna 

nagusitzat iturri judizialak aipatzen ditudan arren, ez direla iturri bakarrak. Hala ere, egia da 

horiek direla informazio gehien ematen dutenak frankismoan zehar “gay mundua” 

ezagutzeko. Halaber, kontuan hartu behar errepresio polizia eta judiziala ez zirela izan 

jazarpen bakarrak. Ondorioz, beste iturri batzuekin osatu behar da informazioa, ikuspegi 

orokorragoa lortze aldera. Errepresaliatuekin egindako elkarrizketak, medikuen diskurtsoa, 

erlijioaren diskurtsoa... kontuan hartzea bereziki garrantzitsua da. Hori guztia txosten 

honetan jasota dago. Azken batean, lan honetan Nafarroako LGTBI+ kolektiboaren errepresio 

frankistari buruzko ikerketaren hurbilketa bat egin da.  

«LGTBI+ kolektiboa» terminoa –horren barruan sartuta Lesbiana, Gaya, Transexuala, 

Bisexuala, Intersexuala eta heterosexual ez diren pertsona guztiak, kategoria horiekin bat 

egiten ez dutenak («+»)– nahiko berria da eta etengabeko bilakaeran dago. «Gay» terminoa 

Espainian sortu zen 1970eko hamarkadaren amaieran, liberazio homosexualaren mugimendu 

anglosaxoien eraginez. Diktadura frankistan zehar, agintari judizialek batez ere 

«homosexuales» eta «invertidos» terminoak erabili zituzten; azken hori, buelta ematen 

diotelako generoari (emakume manerak dituen gizon bat, adibidez) edo «normaltzat» jotzen 

den objektu sexualari. «Homosexual» terminoak ere ez zuen gaur egun duen esanahi berbera. 

Gaur egun bere baitan jasotzen dituenak baino praktika gehiago adierazten zituen garai 

hartan. Agintari judizial frankistek horren barruan sartzen zituzten gaur egun lesbiana, 

transexual, pedofilo eta prostitutu homosexual gisa izendatzen ditugunak. Agintari judizialek 

eta «homosexual» izateagatik atxilotutako pertsonek gaur egun erabiltzen ez diren kategoriak 

ere erabiltzen zituzten: «hermafrodita», «bujarrón», «esteta»... Erregimen frankistan 

termino ugari zeuden gaur egun «LGTBI+ pertsona» izendatzen ditugun horiei buruz hitz 

egiteko, eta «homosexual» hitza saski-naskia zen.  

Gainera, diktaduran zehar «homosexual» hitzaren definizio judizialak maiz egiten 

zuen talka atxilotutako pertsonek beren burua definitzeko erabiltzen zuten erarekin. Kasu 

batzuetan, atxilotutako pertsona batzuek ukatu egiten zuten homosexualak zirela. Beren 

burua «transexual» gisa definitzen zuten. Kasu batean, gizon jaiotako pertsona bat atxilotu 

zuten, 16 urtekoa 1974an, emakumez jantzita egon eta bere manerekin eta «maitasun 

erakustaldiekin» auzokideak asaldatzeagatik. Ondorioz, «homosexuala» izategatik kondenatu 

zuten. Hala ere, berak polizia etxean egindako aitorpenaren arabera, «bera emakumea da, 

eta horregatik janzten eta portatzen da emakume bat bezala». 

Bestalde, testuinguru sozial eta moralak familia heterosexuala eta ugalketa sustatzen 

zituen sexualitatearen helburu bakar moduan, gerra ostean jaiotza tasa jaitsi egin baitzen. 

Homosexualitatea gaixotasun bat zela uste zen, alferkeriazko eta delinkuentziazko giroetan 

kutsatzen zena. Ondorioz, adingabeak bereziki babestu behar ziren, eta, beraz, preso 

homosexualak bereizi egin behar ziren gainerako presoengandik. Homosexualitateak hankaz 

gora jartzen zituenez genero eta sexu arauak, sozialki arriskutsutzat jotzen zen, gizartean 

ezarritako arauak zalantzan jartzen zituelako.  

Arrisku horri aurre egiteko, lege batzuek homosexualitatea kondenatzen zuten, 

besteak beste Alfer eta Gaizkileen legeak 1954 eta 1970 artean, eta, geroago, 

Arriskugarritasun eta Errehabilitazio Sozialaren Legea 1970 eta 1978 artean. 1954a baino 

lehen beste lege batzuk zeuden, esaterako Eskandalu Publikoarena, Gehiegikeria Lizunena eta 

abar. Alfer eta Gaizkileen Legeak eta Arriskugarritasun eta Errehabilitazio Sozialaren Legeak 

“homosexualismoaren” garapena eten nahi izan zuten, agintarien ustez atzerriko turismoak 

eta delinkuentziak homosexualitatea areagotzen zutelako eta kutsatzeen beldur zirelako. 

Errepresio hori handitu egin zen 1970etik aurrera, beste herrialde batzuetan liberazio 

homosexualaren mugimenduekin eta mugimendu feministekin antzeman ziren aurrerapen 

sozialak eteteko (besteak beste Frantzian, Erresuma Batuan eta Estatu Batuetan 

gertatutakoak). Gayak atxilotu, kondenatu eta sendatzea zen asmoa. Baina ez gay guztiak.  

Legegintzako testuen arabera, homosexual guztiak kondenatu behar ziren. Hala ere, 

bi legeen aplikazioa ezberdina izan zen. Izan ere, iturri judizialetan egiaztatu denez, gay 

guztiak ez ziren kondenatuak izan; soilik klase umiletako homosexualak eta klase 

dirudunetako homosexual batzuk, adingabeekin sexu harremanak zituztenak. Kondenatuak 

alferkeriarekin eta delinkuentziaren munduarekin lotutako homosexualak ziren. Gehienek ez 

zeukaten lan “duinik”, ez eta “bizitzeko bitarteko egokirik” eta “bizileku finkorik” ere. Lana 

baldin bazuten, beheko mailakoa zen, baldintza prekarioetan garatua: jornalaria, 

mekanikaria, zerbitzaria, jostuna, auto garbitzailea, langilea, peoia, lorezaina, erizaina, 

iturgina, obrako langilea, artista, saltzailea, marinela, soldatzailea, barman-a, nekazaria, 

arotza, itsasontziko makinista, saltzailea, margolaria, moldeatzailea, dekoratzailea, fruta 

saltzailea, garagardogilea, trenbideetako langilea, dantzaria, okina, doitzailea, egunkari 

saltzailea eta abar. Orokorrean, noraezeko bizimodua zeramaten pertsonak ziren, gizartean 

baztertuta zeudenak, kontuan hartuta lana funtsezko elementua zela agintari frankistentzat. 

Agintari polizialek harreman homosexualen ohiko izaera, maiztasuna eta 

alferkeriarekiko harremanak frogatu nahi zituzten. Horretarako, kontuan hartzen zituzten 

irizpideak hainbat ziren: lan falta, prostituzioan jardutea, bizileku finkorik eza eta bizitzeko 

bitarteko egokirik eza, esatera baterako. Horiek guztiak homosexualak kondenatzeko 

funtsezko ezaugarriak ziren. Epaileak elementu horietan oinarritzen ziren, “homosexualtzat” 

jotzen ziren pertsonen “arriskugarritasun soziala” zehazteko. Horretarako, elkarrizketak 

egiten zituzten beren auzokideekin, familiarekin, azken bost urteetan lan egindako 

enpresekin eta abarrekin. Auzitegiko medikuek ere txostena egiten zuten epaileari 

laguntzeko. Azterketa fisikoak egiten zituzten (berariaz aztertzen zituzten besapeko eta 

pubiseko biloa «argi eta garbi femeninoa den eran banatua», «psikomotrizitate feminoidea», 

ipurtzuloaren forma, bekain depilatuak eta abar). Ondorioz, guztiak izan zitezkeen atxilotuak, 

baina ez guztiak kondenatuak. Arriskugarritasunaren espedienteetan adibide ugari daude 

egoera hori frogatzen dutenak. Ez nago historia berrikusteko ariketa bat egiten; aitzitik, 

LGTBI+ kolektiboaren errepresio frankista (bereziki, Nafarroan) nolakoa izan zen ahalik eta 

xeheen aztertzea da nire helburua.  

Era berean, txostenetan azaldu dudanez, Nafarroa frankista hartako testuinguruaren 

zioz ezinezkoa da gaur egun gay, lesbiana eta trans izendatzen ditugun pertsona askoren 

bizitzak birpasatzea. Batzuek beren bizitza ahal bezala eraiki zuten, disimuluz eta kontuz, jai 

pribatuei eta cruising lekuei esker (besteak beste, Iruñeko Takonera Parkea edo Gazteluko 

plazako komunak). Baina, beste batzuek, ezintasun horren aurrean, hiriburu irekiago 

batzuetara joatea erabaki zuten, besteak beste Bilbora, Bartzelonara edo Madrilera, Estatu 

frankistan gay hiriburua izan baitzen azken hori, gutxienez 70eko hamarkadaren amaierara 

arte. “Sexilioa” izeneko fenomenoa da, eta “sexiliatuak” nola bizi ziren aztertu dut. Familiaren 

eta gizartearen bazterkeriaren ondorioz ihes egin behar izatea orokorrean nahiko maiz 

gertatzen zen, giro atseginagoak bilatzeko esperoan. Adibide asko daude. Hona hemen bat: 

Nafarroako Mues herrian 1940an gizon jaiotako pertsona bat bizi zen, «la Encarna» ezizenez 

ezaguna. 19 urterekin, bere jaioterritik ihes egin zuen, familian baztertu egin zutelako. Poliziak 

Los Arcosen atxilotu zuen, eta etxera itzultzera behartu. Ondoren, Donostiara joan zen, 

anaiaren etxera. Anaiak ere baztertu egin zuen, bere homosexualitatearen ondorioz. Hala, 

Bartzelonara joatea erabaki zuen, han hartzen ahal zuen komunitate bat zegoelako. Eta hori 

adibide bat besterik ez da. 

Memoria hori guztia desagertzen joan da demokrazian. Kolektiboek Arriskugarritasun 

eta Errehabilitazio Sozialaren Legea indargabetzeko borroka egin zuten trantsizioan zehar. 

1978aren amaieran lortu zuten, homosexualitatea bertatik ezabatzean. Ondoren, beste 

eskubide batzuk lortzeko borrokatu ziren, besteak beste nahi zuten bezala bizitzeko 

eskubidea. Atzean utzi behar zen diktadura, eta diktadurako LGTBI+ memoria ere atzean 

geratu zen, borroka larriagoak zeudelako. 2000. urtetik aurrera soilik hasi zen berreskuratzen 

memoria hori, memoria historikoa errekuperatzeko testuinguru zabalago batean. 

Monumentu batzuk eraiki ziren, omenezko plaka batzuk jarri... Bat Iruñean jarri zen 2016an, 

baina LGTBI+ memoria berreskuratzeko lanak oraindik ere mengelak dira, diktaduratik 40 urte 

baino gehiago igaro diren arren. 

Txosten honetan ez da ia landu lesbianen gaia, Alfer eta Gaizkileen Epaitegi Berezian 

eta Arriskugarritasun eta Errehabilitazio Sozialaren Epaitegi Berezian kontsultatutako 

espedienteetan ez baita horren gaineko erreferentziarik ageri. Bartzelonan kasu bat dago; 

oraingoz, horixe da dakigun bakarra. Ondorioz, lesbianen mundura sartzeko iturriak 

bestelakoak direla pentsa daiteke. Elkarrizketak egin behar dira, gehienetan pribatutasunean 

gertatzen zen kontu bat izateko zelako. Gainera, askoz ere ikusiezinagoa eta ezkutuagoa zen 

gay mundua baino. Bestalde, zaila da gaur egun aurkitzea 1940an, 1950ean eta diktadura 

ondoko hamarkadetan bizi izan ziren lesbianak. Batzuek beren lekukotza eman dute, baina 

frankismoaren azken urteak eta, batez ere, trantsizioa dute hizpide . Ondorioz, gai hori beste 

azterlan batean jorratu beharko da. 

Hasieran adierazi dudan bezala, Nafarroako LGTBI+ kolektiboaren errepresio 

frankistari buruzko txosten hau gaiaren hurbilketa bat baino ez da, sarrera bat. Izan ere, osatu 

egin beharko litzateke, Zaragozako Alfer eta Gaizkileen Epaitegi Bereziko eta 

Arriskugarritasun eta Errehabilitazio Sozialaren Epaitegi Bereziko funtsetan Nafarroari buruz 

dauden artxiboetan sartuta. Azaldu dudan eran, Justizia Ministerioaren erantzunaren zain 

nago. Ondorioz, txosten hau ez da hemen amaituko. Hurrengo hilabeteetan beste kapitulu 

batekin osatu ahal izatea espero dut. Eta, gero, beharbada, beste ikertzaile batzuek azterlan 

hau beste iturri batzuekin osatuko dute. Izan ere, esan bezala, iturri judizialak ez dira 

bakarrak, baina bai informazio gehien ematen dutenak, nahiz eta, paradoxikoki, lege 

frankistek bizimodu horiek desagerrarazteko helburua zuten.  

Era berean, funtsezkoa iruditzen zait hainbat grabazio egitea bizirik dirauten 

errepresaliatuekin, LGTBI+ memoria zaintzeko Nafarroako Memoriaren Institutuan 

esaterako. Izan ere, han gordetzen dira errepresaliatuekin eta errepresaliatuen seme-

alabekin grabatutako elkarrizketak.  

Beste erkidego batzuk antzeko memoria lanak egiten saiatu dira. 2015ean, Aldarte eta 

Ehgam elkarteek, Bizkaiko Foru Aldundiaren eta Eusko Jaurlaritzaren laguntza 

finantzarioarekin, diktaduran eta trantsizioan zehar EAEn beren sexu orientazioaren 

ondoriozko errepresioa jasan zuten pertsonen elkarrizketak bildu zituzten, baina Nafarroan 

baino anbizio gutxiagorekin. 2018an, Justiziako estatu idazkariak, Manuel Jesús Dolz Lagok, 

Jaengo Unibertsitateko Zigor Zuzenbideko Guillermo Portilla katedradunari eskatu zion Zigor 

Zuzenbide frankista eta homosexualitatearen errepresioa ikertu zitzala . 2019an, 

Bartzelonako Udalak, Ada Colau buru zuela, txosten bat eskatu zidan LGTBI+ memoria 

berreskuratzeko, erregimen frankista salatzeko gizateriaren aurkako krimenengatik . 

Iruditzen zait oraindik txosten orokor bat falta dela Estatu osoan gai honi buruz. Gainera, eta 

honekin amaitzen dut, funtsezkoa da Estatu mailan frankismoari buruzko LGTBI+ artxibo bat 

sortzea, Berdintasun Ministerioan, adibidez; lehenik eta behin, dokumentazio guztia biltzeko, 

eta bigarrenik, dokumentuak eskuratzeko irizpideak bateratzeko eta, lan hori oztopatu 

beharrean, kontsultak errazteko.  

